
Geroa Bai talde parlamentarioko foru parlamentari Mikel Asiain Torres jaunak, Legebiltzarreko Erregelamenduan xedatutakoaren babesean, honako mozio hau aurkezten du, Legebiltzarreko Osoko Bilkuran eztabaidatu eta bozkatzeko.
Mozioaren jarraipena Memoria eta Bizikidetza, Kanpo Ekintza eta Euskara Batzordeak eginen du.
Zioen azalpena
Joan den apirilaren 19an, Memoria eta Bizikidetzako, Kanpo Ekintzako eta Euskarako Departamentuak ekitaldi bat antolatu zuen Gurs-eko barneratze-eremuan bizi izan ziren ehunka nafarren omenez. Gerra zibiletik eta zeuzkaten ideologiagatik edo sinesmenengatik haien kontra abiarazitako errepresiotik ihesi jaioterritik migratutako nafarrak ziren. Han, pilaketa, malnutrizioa eta era guztietako gaixotasunak pairatu zituzten, Pirinioen bestaldean salbazioa aurkituko zutela uste zuten arren.
Gaur goizean bertan irakurri dugu, harriduraz, Italiak barneratze-eremu bat ireki duela Albanian, bertara eramateko gehienbat Saharaz Hegoaldeko Afrikatik herrialde transalpinora heldu diren migratzaileak, gerratik ihesi, ideologiagatik edo sinesmenengatik jazarriak edo besterik gabe, bestelako etorkizun baten bila haientzat eta haien familientzat, Mediterraneoaren bestaldean salbazioa aurkituko zutela pentsatuta.
Hori dela-eta, honako erabaki proposamen hau aurkezten dugu:
1. Nafarroako Parlamentuak Europar Batasuneko erakundeak –Parlamentua, Kontseilua eta Batzordea– premiatzen ditu Italia behartu dezaten Albanian sortu duen barneratze-zentroa ixtera. 
2. Nafarroako Parlamentuak Europar Batasuneko erakundeak –Parlamentua, Kontseilua eta Batzordea– premiatzen ditu legeak eta arauak eman ditzan migratzaileentzako barneratze-eremuak sortzea eragozteko.
3. Nafarroako Parlamentuak Europar Batasuneko erakundeak –Parlamentua, Kontseilua eta Batzordea– premiatzen ditu gizakiarenganako errespetua eta elkartasuna eta hori bezalako balioak lehenetsiko dituen migrazio-politika ezar dezan.

